CONSELLERÍA DE MEDIO AMBIENTE, TERRITORIO E INFRAESTRUTURAS – Xunta de Galicia - Santiago de Compostela

ASUNTO: Alegacións ás directrices de ordenación do territorio de Galicia

DNA. JUDITH SING JACKSON, con D.N.I nº XXX actuando en nome e representación da Asociación AMIGOS DA TERRA, entidade sen ánimo de lucro e con enderezo a efectos de notificacións na rúa da Concordia, 20 – 2º esquerda, C.P. 32003 OURENSE, aos efectos oportunos e como mellor en Dereito proceda, 

EXPÓN:

Tendo en consideración que a Lei 10/1995, do 23 de novembro, de ordenación do territorio de Galicia, regula no seu Capítulo II (artigos 6, 7, 8, 9, 10 e 11) as directrices de ordenación do territorio, e tendo en consideración que se publica a Orde do 24 de xuño de 2010 (DOG nº 123 do 30 de xuño do 2010) pola que se aproban inicialmente as directrices de ordenación do territorio e se procede á apertura dun prazo de audiencia pública de dous meses, Amigos da Terra remite o seguinte documento no trámite de presentación de alegacións e propostas para que sexan tidas en conta por esta administración.

CONSIDERACIÓNS PREVIAS:

A Lei 10/1995, do 23 de novembro, de ordenación do territorio de Galicia, indica que as directrices de ordenación do territorio (DOT) establecerán as pautas espaciales de asentamento das actividades, de acordo coas políticas sociais, económicas e culturais emanadas da Comunidade. 

As DOT deben establecer os eixes básicos de actuación futura sobre o medio ambiente, os recursos naturais, a paisaxe, os espazos urbanos, industriais e rurais, as infraestruturas e equipamentos e o noso gran patrimonio histórico e cultural. 

As DOT deben constituir a base de referencia para o desenvolvemento harmónico e coordinado da nosa Comunidade e se fundamentan en criterios de interconexión e integración, de tal xeito que os plans territoriais e sectoriais, así como o planeamento municipal, non sexan elaborados de forma independente entre si, senón que todos persigan obxectivos coherentes, cunha visión global e non particular ou contraditoria co medio ou co resto da Comunidade. 

As DOT convértense así na ferramenta de progreso precisa para lograr un modelo territorial máis equilibrado e atractivo, en consonancia coa etapa de desenvolvemento que afronta a sociedade galega. Un dos principais obxectivos das DOT é legar ás xeracións vindeiras un territorio máis grato e con maior potencial de desenvolvemento. 

As DOT afectan a toda a sociedade e son un conxunto de propostas para poder disfrutar de cidades e vilas máis agradables e atractivas, achegar traballo e residencia, dispor dun medio ambiental mellor coidado e máis accesible para todos, mellorar as oportunidades de emprego e vivenda, ter infraestruturas máis eficaces e integradas e poder participar máis directamente na construción do noso territorio. 

ALEGACIÓNS:

PRIMEIRA: Sobre o documento en xeral:

Este documento non fai unha valoración estratéxica das actuacións que deben reflexarse por lei, como os impactos ambientais e a forma de corrixilos xunto coas alternativas. Ademais, o 80% do informe é descritivo cando é preciso regular algunhas actividades de xeito máis pormenorizado e elaborar un estudo previo a ditas actividades.

Faise requisito imprescindible na actualidade, non so nomear a existencia da normativa ambiental que incide no medio ambiente galego, senón tamén describir como se dará cumprimento ao contido das normas e dos seus reximes sancionadores por infraccións no medio ambiente. E con elo, levar a bo termo o rigor do artigo 45 da Constitución Española, que nomea o documento presentado.

SEGUNDA: Sobre a falta de analise que presenta o documento:

Segundo o artigo 7 da Lei 10/1995, do 23 de novembro, de ordenación do territorio de Galicia, as DOT deben conter, entre outros aspectos, a descrición das características propias do territorio galego mediante a formulación dunha diagnosis dos problemas existentes e a definición dos criterios a adoptar en relación con ditos problemas.

Do documento non se desprende a análise dos problemas, que deben servir para levar a cabo as propostas de ordenación, así como os criterios xerais de coordinación das diferentes planificacións, de reequilibrio territorial ou de compatibilidade do desenvolvemento coa preservación dos recursos naturais, culturais, sociais e económicos.

TERCEIRA: Sobre o modelo do desenvolvemento sostible do turismo:

O documento obvia a política territorial do turismo galego, o que constitúe unha mostra da incapacidade para contribuír a un modelo de desenvolvemento sostible intersectorial. O fracaso dos modelos de planificación sectorial que tradicionalmente se desenvolveron no sistema autonómico, fan necesario un cambio no modelo de planificación turística integrada, que implique non só a articulación e coordinación das diferentes planificacións sectoriais, senón tamén a integración das planificacións realizadas desde os diferentes entes territoriais. Este modelo de desenvolvemento sostible do turismo, co que se rompería coa consideración illada deste fenómeno, completaríase con dous instrumentos adicionais: a avaliación ambiental (ou de sostibilidade) dos plans e a necesaria participación cidadá durante o proceso planificador. Dous mecanismos auxiliares para acadar unha idea acabada de desenvolvemento sostible.

As DOT recollen tan só algúns aspectos relacionados co turismo como a necesidade de “aumentar o atractivo das zonas litorais e urbanas e creando unha infraestrutura local que dea soporte ás iniciativas de desenvolvemento do turismo rural”.

CUARTA: Sobre a falta de catalogación de certos espazos naturais:

No que respecta á bisbarra do Morrazo, desaparecen zonas de protección como Barra, Cabo Home, Cotorredondo, a lagoa de Castiñeiras e os Montes do Morrazo, permitindo que nestas zonas se poidan levar a cabo actuacións agresivas co medio que poden provocar un dano irreversible e a desaparición destes espazos naturais. 

QUINTA: Sobre a ordenación municipal:

Debera cambiarse e vixiarse o modus operandi das administracións locais respecto á elaboración e aprobación dos Plans Xerais de Ordenación Municipal (PXOM), xa que estes documentos municipais tenden á “legalización” de inmobles con sentenzas de demolición pendentes. 

Así, o Informe Auken do Parlamento Europeo denuncia a cantidade de fallos incumpridos en España e, dentro de Galicia, Vigo, por exemplo, conta con máis de 1.200 vivendas pendentes de derrubamento. Neste senso, a última reforma da Lei de Ordenación Urbanística de Galicia (LOUGA) é unha clara mostra de incongruencia administrativa porque se critican os derrubamentos que non se realizan e, ao mesmo tempo, díctanse normas que amparan ilegalidades cometidas, sobre todo, en solo rústico. 

SEXTA: Sobre a erosión costeira:

De xeito simultáneo á aprobación destas directrices, está a aprobación definitiva do plan de ordenación do litoral (POL). Este plan, segundo a definición oficial, “ten por obxecto establecer os criterios, principios e normas xerais para a ordenación urbanística da zona litoral baseada en criterios de perdurabilidade e sostibilidade, así como a normativa necesaria para garantir a conservación, protección e posta en valor das zonas costeiras.”

Sen embargo, o texto do plan non protexe de xeito efectivo, ecolóxico e integral o litoral galego, os espazos naturais e protexidos tanto da costa como do interior, a biodiversidade, os hábitats prioritarios e a Rede Europea Natura 2000, os montes, os bosques autóctonos, as praias, os ríos, as zonas húmidas e os accidentes xeográficos, nin tampouco os bens culturais e as súas necesarias áreas de cautela. Por iso, é necesidade prevalente outorgar un maior grado de protección e compromiso co mesmo a través das DOT salvando a falta de planificación nas actuacións urbanísticas na costa que se veñen desenvolvendo e que conlevan a unha situación caótica e de destrución do ecosistema litoral: ocupación de territorios costeiros por obras, rexeneración de forma artificial de prais, extracción de area para dita rexeneración contribuíndo á destrución de hábitats naturais, destrución do sistema de dunas, extracción de area de xacementos submarinos, construción ou ampliación de portos deportivos, edificacións ou paseos marítimos en primeira liña de praia.

SÉTIMA: Sobre a educación ambiental:

Como comentario xeral, cómpre ter en conta a necesidade de incorporar á Educación Ambiental como unha ferramenta para o desenvolvemento das Políticas Ambientais, aspectos non recollido (ou moi tanxencialmente) nas DOT.

Como achegas específicas:

CAPÍTULO 2. O SISTEMA DE ASENTAMENTOS E AS INFRAESTRUTURAS BÁSICAS

Hai que saudar gratamente a presenza da Educación Ambiental en varios apartados relacionados coas zonas verdes, espazos protexidos e litoral no entorno das rexións urbanas e outros asentamentos. Porén, por que sigue ligada tan exclusivamente a Educación Ambiental á conservación de espazos naturais?

A Educación Ambiental é un elemento necesario nas estratexias de ordenación e conservación dos espazos protexidos, mais tamén é igual de necesaria noutras estratexias como o ordenamento urbanístico, as infraestruturas e a mobilidade, o ciclo hídrico, as estratexias enerxéticas, a xestión de residuos, as actividades económicas ou os espazos para a innovación.

En calquera caso, e sobre a presenza e actuación da Educación Ambiental nos sistemas verdes das rexións urbanas, cómpre desenvolver estratexias educativas acordes ás necesidades de cada zona pero cunha visión xeral do conxunto do territorio, tal e como propoñen as DOT. Hai que artellar e poñer en marcha, cos recursos que sexan necesarios, un programa de Participación, Comunicación e Educación Ambiental para os espazos protexidos galegos e o denominado nas DOT como sistema verde da Rexión Urbana.

Esta estratexia terá que estar en consonancia co documento marco da xestión dos espazos protexidos galegos, actualmente en proceso de elaboración por parte da Dirección Xeral de Conservación da Natureza da Consellería do Medio Rural.

Así mesmo, tal e como inciden as DOT, cómpre facer especial fincapé no litoral onde, en consonancia co plan de ordenación do litoral (POL), sería recomendable artellar un programa educativo que, ademáis de insistir na ordenación, puidese servir de guía para a posta en valor e aproveitamento educativo-ambiental da senda dos Faros (pp. 175), por exemplo. 

Por último, non podemos pasar por alto un aspecto puntual que aparece no Apartado 2.2.5 O sistema verde da Rexión Urbana, enunciado na páxina 101, sobre a localización de equipamentos:

“Nos ámbitos que, polas súas características, poidan ser compatibles co lecer é preciso localizar equipamentos (centros de interpretación, control de visitas guiadas...) que permitan unha conservación máis eficaz destes espazos, á vez que cumprir coa función educativa. [...]”

Existe en Galicia máis de 150 centros que actualmente poderían desenvolver este cometido. Dende Amigos da Terra, en función dos datos recompilados a través do Proxecto Fénix e tamén con outros datos resultantes doutros estudos (Araceli Serantes 2004 e 2007; estudo inédito de profesionalización nos EqEA, 2009), podemos concluír que a oferta de Equipamentos é máis que dabondo; existen, e na meirande parte dos casos, contan con persoal especializado e competente. Cómpre dotar de recursos humanos e materiais aos equipamentos existentes en lugar de construír novas infraestruturas. E neste senso, lembramos ao goberno galego a existencia do Centro de Educación Ambiental As Corcerizas, situado no macizo central ourensano e xestionado por Amigos da Terra dende hai case unha década (www.ascorcerizas.com).

CAPÍTULO 3. O PATRIMONIO NATURAL, CULTURAL E PAISAXÍSTICO

Debemos insistir na necesidade de incluír como ferramentas para a implementación das propostas das DOT, a posta en marcha de programas de Educación Ambiental que contribúan ao impulso e consolidación dos procesos participativos que se poñan en marcha.

A Educación Ambiental non pode ser unha ferramenta condutista para a conservación dos espazos naturais, ten que ser unha ferramenta construtiva que, ademais de proporcionar a información necesaria para a toma de decisións, impulse e facilite os procesos participativos necesarios para a aplicación das DOT.

Neste sentido, propomos para a inclusión como obxectivo prioritario das DOT, ao respecto do medio natural, a promoción de estratexias educativo-ambientais que contribúan a posta en marcha dos procesos de participación ambiental necesarios para a ordenación e conservación do medio natural.

As Áreas estratéxicas de conservación e os corredores ecolóxicos (apartado 3.1.3) poden ser os espazos físicos que sirvan de plataformas para o desenvolvemento dos programas de Educación Ambiental, elaborándose un documento estratéxico específico para as mesmas en consonancia, repetimos, co elaborado pola Dirección Xeral de Conservación, onde ocio, conservación e educación vaian da man.

CAPÍTULO 4. DETERMINACIÓNS

Coa aspiración de integrar á Educación Ambiental na definición dun modelo territorial sostible para Galicia, propoñemos a inclusión das seguintes determinacións:

· Apartado 1. Obxectivos xerais e estrutura básica do modelo territorial

Incluír entre as Determinacións excluíntes (pp. 246-249) do modelo territorial: “Contribuír á educación socioambiental da sociedade galega mediante programas específicos de Educación Ambiental”.

· Apartado 2. O sistema de asentamentos

Incluír como Determinación orientativa nos subapartados correspondentes ao sistema de cidades (2.1), aos nodos do sistema urbano intermedio (2.2), aos nodos para o equilibrio do territorio (2.3) e aos núcleos principais dos restantes concellos e parroquias rurais: “Habilitar programas de Educación e Participación Ambiental para o desenvolvemento e aplicación das políticas ambientais”.

· Apartado 3. Desenvolvemento e Ordenación dos asentamentos, das áreas empresariais e das actividades produtivas

Incluír como Determinación excluínte no subapartado 3.1 correspondente ás determinacións para o desenvolvemento e ordenación dos asentamentos: “Os instrumentos de ordenación do territorio e de planeamento urbanístico deberán conter medidas específicas de Educación Ambiental para a súa correcta implementación”.

· Apartado 4. As infraestruturas e os vectores ambientais do modelo territorial

Incluír como Determinación excluínte nos subapartados correspondentes ás estradas (4.1), ás infraestruturas ferroviarias (4.2), ás infraestruturas aeroportuarias (4.3), ás infraestruturas porturarias (4.4), ás infraestruturas de comunicacións (4.5), ás infraestruturas de xeración e abastecemento enerxético (4.6), ao ciclo integral da auga (4.7) e á xestión de residuos (4.8): “Artellar programas de Educación e Participación Ambiental ligados á promoción da mobilidade sostible / o gasto enerxético / a nova cultura da auga / e a redución de residuos”

· Apartado 5. Os Equipamentos supramunicipais

Incluír como Determinación orientativa (5.4): “Contribuír á axeitada dotación de recursos humanos e materias dos Equipamentos existentes co fin de evitar a construción de novas infraestruturas”.

· Apartado 6. O litoral

Incluír como Determinación orientativa: “Elaboración dun programa de Educación e Comunicación Ambiental para a divulgación e aproveitamento educativo da rede de itinerarios costeiros”.

· Apartado 7. O Patrimonio Natural

Incluír como Determinación excluínte no apartado 7.1 de Determinacións de carácter xeral: “Elaboración dun programa de Comunicación, Educación e Participación Ambiental, en consonancia co documento marco da xestión dos espazos protexidos galegos, para a divulgación, conservación e aproveitamento educativo dos espazos protexidos galegos, as áreas estratéxicas de conservación e os corredores ecolóxicos”.

Por todo isto, SOLICITA:

1.- Que sexan revisadas as Directrices de Ordenación do Territorio de Galicia por presentar un gran número de inconcreccións.


2.- Que se redacte un novo documento de Directrices e se realice un proceso de participación público efectivo.

OTROSI DIGO: Que ao abeiro da lexislación en materia de procedemento administrativo común,

SOLICITO:


PRIMEIRO: Que se teña por comparecido no expediente de  Directrices de Ordenación do Territorio de Galicia.


SEGUNDO: Que se notifiquen todos os actos administrativos que se adopten ao obxecto de poder formular alegacións e suxestións, de poder propor a práctica de probas, participar no trámite de audiencia, e interpor, se é o caso, os recursos que procedan.

Signifícolle que de acordo co establecido polo artigo 42 da Lei 30/92, de 26 de novembro, de Réxime Xurídico das Administracións Públicas e do Procedemento Administrativo Común, existe unha obriga de resolver en todos os procedementos e a notificarla calquera que sexa a súa forma de iniciación.

En Ourense, a 27 de agosto de 2010

Asdo.: Judith Sing Jackson

